НАСТАЎЛЕННЕ ЦВЕРСКАГА ЕПІСКАПА СІМЯОНА
(Пераклад з рускай мовы і каментарый Г. Штыхава.)

Полацкі князь Канстанцін, празваны Бязрукім, жадаючы ўпікнуць у сябе на бале за нешта свайго цівуна, сказаў пры ўсіх епіскапу: «Уладыка, дзе будзе цівун на тым свеце?» Епіскап Сямён адказваў: «Дзе і князь!» Князь жа, раззлаваўшыся, гаворыць епіскапу: «Цівун несправядліва судзіць, хабары бярэ, маёмасць людзей з таргоў прадае, здзекуецца, злое робіць, а я тут пры чым?» I гаворыць епіскап: «Калі князь добры, багабаязны, пра людзей клапоціцца, праўду любіць, дык выбірае цівуном або другім начальнікпм чалавека добрага і богабаязнага, апанаванага страхам боскім, разумнага, праведнага, які робіць усё па законах божых і ўмее судзіць. Тады князь у рай, і цівун — у рай. Калі ж князь пазбаўлены страху божага, хрысціян не беражэ, сірот не мілуе і ўдоў не шкадуе, дык ставіць цівуном ці начальнікам чалавека злога, які не баіцца Бога, закона божага не ведае, судзіць не ўмее,— толькі для таго, каб здабываў княэю маёмасць, а людзей не шкадаваў. Як звар'яцелага чалавека напусціў на людэей, уручыўшы яму меч,- - так і княаь, які даў акругу злому чалавеку, нішчыць людзей. Тут I князь у пекла, і цівун а ім у пекла!

  ( Сборник произведений литературы Древней Руси). М., 1969. С. 377
КАМЕНТАРЫЙ
Паводле меркаванняў, свяціцель Сімяон (у крыніцы Сямён) паходзіў з роду полацкіх князёў. Нарадзіўся ў 20-я г. XIII ст. Атрымаў добрую адукацыю. Знаходзіўся ў адным з полацкіх манастыроў, а затым, верагодна, у Кіеўскіх Пячорах. Епіскап Сімяон быў ааснавальнікам Мікольскага манастыра каля Полацка на Лучне. Але затым яму давялося пакінуць Полацкую кафедру. Ён стаў епіскапам у горадзе Цвер. Памёр у 1289 г.
ПОМНІКІ ЭПІГРАФІКІ
(Каментарыі і пераклад са старажытна-рускай
мовы Г. Штыхава.)

Эпіграфіка з'яўляецца дапаможнай гістарычнай дысцыплінай, якая вывучае старажытныя надпісы. Звычайна надпісы зроблены на крыжах, абразках, сценах пабудоў, камянях і на іншых прадметах.
Зусім выключны помнік эпіграфікі — надпісы на крыжы Ефрасінні Полацкай, які быў зроблены ў Полацку па яе заказу і, магчыма, эскізу майстрам Лазарам Богшам у 1161  г.

Надпісы на крыжы Ефрасінні Полацкай
«У год 6669 (1161) кладзе Ефрасіння (Еўфрасіння) святы крыж у манастыры сваім, у царкве святога Спаса. Святое дрэва б'ясцэннае ёсць, а кованне яго: золата I срэбра, і камяні і жэмчуг на 100 грыўняў, а да ... (пропуск) 40 грыўняў. I няхай не выносяць яго з манастыра ніколі, і не прадаюць, неаддаюць. Калі ж не паслухаецца хто і вынясе з манастыра, няхай не дапаможа яму святы крыж ні ў жыцці гэтым, ні ў будучым, няхай пракляты будзе ён святой жыва-творнаю Тройцаю ды святымі айцамі... I няхай напаткае яго лёс туды, які прадаў Хрыста. Хто ж паспрабуе ўчыніць такое... валадар або князь, або біскуп ці ігумення, або які іншы (просты) чалавек, хай будзе на ім гэты праклён. Ефрасіння ж, раба Хрыстова, што справіла гэты крыж, здабудзе вечнае жыццё з усімі святымі»...

«Госпадзі, памажы рабу свайму Лазару, названа-му Богша, які зрабіў крыж гэты царкве святога Спаса і Ефрасінні».
КАМЕНТАРЫЙ
Крыж Ефрасінні Полацкай быў узвіжальным («воэдвнзальным»). У свята «Узвіжанне крыжа», якое ў праваслаўнай царкве адзначалася 14 верасня (па старому стылю) святы крыж урачыста выносіўся з алтара, падымаўся перад народам і паказваўся на ўсе чатыры бакі.
У надпісе пералічваюцца прадстаўнікі важнейшых сацыяльных слаёў тагачаснага Полацка. На першае месца пастаўлены валадар («властелмнь»). Верагодна, гэта князь-правіцель, бо ў Полацкай зямлі князёў было некалькі. Звестак пра такую пасаду ў Полацку няма больш ні ў якіх іншых крыніцах.
Богша — гэта дамашняе імя майстра, Лазар — яго імя хрысціянскае.
Крыж знік у часы вайны, і яго месцазнаходжанне застаецца невядомым.
У наш час зроблена дакладная копія крыжа з выкарыстаннем старых фатаграфій і малюнкаў ювелірам-эмальерам М. П. Кузьмічом з Брэста (1996 г.).
Берасцяныя граматы

Прыватныя лісты (пісьмы) з даручэннямі, просьбамі, паведамленнямі адных асоб да другіх у XI—XV стст. пісалі на бяросце. Жалезнай ці касцяной палачкай-пісалам надрапвалі літары на тым баку бяросты, які прылягаў да дрэва.
У Беларусі знойдзена дзве берасцяныя граматы: адна ў Віцебску, другая ў Мсціславе, ад якой засталося толькі некалькі слоў. Грамата з Віцебска рубяжа XIII—XIV стст. захавалася цалкам.
«Ад Сцяпана да Няжылы. Калі ты прадаў аддзен-не, то купі мне жыта на 6 грыўняў. А калі чаго не пра-даў, то прышлі мне ў наяўнасці. Калі ж прадаў, то, будзь ласкаў, купі мне жыта» («От Степана кь Не-жилови. Оже еси продалъ порты, а купи ми жита за 6 гривенъ, А ли цего еси не продалъ, а посли ми лицемъ, А лн еси продаль,аі добро гьтворя у купи ми жита»)
КАМЕНТАРЫЙ
Асабпіва цікавае тут напісанне «цего» праз літару “ц”, што сведчыць пра мясцовы дыялект. Для параўнання прывядзём надпіс канца XII ст. на сцяне Сафійскага сабора ў Кіеве: «Воинегь пнсаль Журяговнць полоцянинь», у якім вызначана месцажыхарства яе аўтара — Полацк. Напісанне слова «полоцянин» праз літару «ц» яшчэ раз пацвярджае існаванне полацкага дыялекту ў даўнія часы.
